
ва илмий мақолага индивидуал Crossref DOI рақами берилади. 

mailto:scienceproblems.uz@gmail.com
https://t.me/scienceproblems_uz

Kirish. Dunyo miqyosida milliy sport turlarini jahonga olib chiqish va uni kelgusida 

Olimpiya O‘yinlari dasturiga kiritish vazifasi birlamchi hisoblanadi. Olimpiya O‘yinlari 

dasturiga kiritilgan sport turlarini esa ushbu o‘yinlarda doimiy va barqaror saqlab qolinishi 

taʼminlash doimiy vazifalardan hisoblanadi [1]. Shu sababdan aksariyat milliy sport turlari 

paydo bo‘lgan va shakllangan mamlakatlar vakillari mazkur jihatda alohida ahamiyat 

qaratishadi. 

Dunyo Sport Entsiklopediyasida qayd etilishicha (Liponski Wojciech. World Sport 

Encyclopedia. 2003), 8000 ta milliy sport turlari va milliy o‘yinlar mavjud. Yuqoridagi sport 

turlari va milliy xalq o‘yinlaridan 35tasi kurash turlari ekanligi qayd etilgan. 

Parij-2024 Olimpiya O‘yinlari dasturiga 48ta sport turi kiritilgan Osiyo O‘yinlari 

dasturiga esa 42ta sport turi kiritilgan [www.olypic.org]. Ushbu sport turlarining aksariyati 

milliy sport turlari bo‘lib, ular tarixiy taraqqiyot va rivojlanish davrlarini bosib o‘tgan hamda 

sport turi sifatida shakllangan. 

Tadqiqotchilarning qayd etishicha, milliy sport turlari maʼlum geografik hududda 

qadimdan mavjud bo‘lgan xalq vakillari tomonidan yaratilgan, qo‘llanilgan va rivojlantirilgan 

jismoniy harakat shakllari hisoblanadi. Maʼlum taraqqiyot bosqichida ushbu sport turlari xalq 

o‘yinlaridan sport turi maqomiga ko‘tarilgan. 

Xorijiy tajribalar tahlili. Milliy sport turlarini rivojlantirish borasida Janubiy Koreya 

tajribasi alohida diqqatga sazovordir. Taekvondoga doir tarixiy va ilmiy-uslubiy manbaalarda 

qayd etilishicha [2]. Taekvondo sportining rivojlanishi va taraqqiyot bosqichlari o‘z ichiga bir 

qancha davrlarni oladi. Bu davr dastlab yapon milliy sport turi karatedan taekvondoning 

farqlari va xususiy jihatlarini ajratib olishdan boshlangan edi. Bu boradagi boshqa tadqiqot 

ishlari ham yuqoridagi fikrlarni tasdiqlaydi. Ushbu tadqiqot ishlari natijalariga ko‘ra, 1960 

yillargacha taekvondoga doir terminlar turli xilda, asosan, karatega doir terminlar bilan talaffuz 

etilgan va qo‘llanilgan bo‘lsa, keyinchalik 1987 yilga kelib to‘liq koreys tili va madaniyatiga 

asoslangan tarzda talaffuz etishga o‘tilgan. Taʼkidlash kerakki, bu o‘rinda nafaqat taekvondoga 

doir terminlarni ishlab chiqish va koreys tilida qo‘llashga doir bilimlar yuzaga kelgan, balki, 

taekvondo falsafasi, uning maʼnaviy asoslari ishlab chiqilganligi alohida ahamiyatga ega. 

Bizning fikrimizcha, taekvondo rivojlanishi va uning Olimpiya O‘yinlari dasturiga kiritilishida 

nafaqat ushbu sport turi bo‘yicha mutaxassislarning sayʼi harakati, balki, koreys xalqining ongi 

va milliy qadriyatlarga bo‘lgan munosabati ham yuqori o‘rin tutadi. 

Yaponiya mustamlakasi davrida Koreya fuqarolari dastlab karate sportini o‘rganish 

yoshlarga uni o‘rgatish ishlari bilan shug‘ullangan bo‘lsa, keyinchalik bu jarayon mazmun va 

mohiyati jihatidan takomillashtirilgan. Koreya davlati mutaqillikka erishgandan so‘ng 

taekvondoni rivojlantirish bo‘yicha mutlaqo yangi tizim joriy etilgan. Xususan, ayollar o‘rtasida 

taekvondoni rivojlantirish tajribasidan maʼlum bo‘lishicha [3], taekvondoni ayollar o‘rtasida 

rivojlantirishda dastlab ushbu sport turini Exva Аyollar Universiteti (Ehwa Woman's 

University) sport klublarida mashg‘ulotlar tashkil etilgan. Аyollarning mazkur sport turiga 

bo‘lgan qiziqishlari, ularning ham jismonan ham maʼnan rivojlanishlari uchun taekvondo 

mashg‘ulotlari universitetda olib borilgan. 

Boshqa manbaalarga ko‘ra, Yaponiya mustamlakasidan so‘ng Janubiy Koreyada 

taekvondo sport turini rivojlantirish davlat siyosatining ustuvor yo‘nalishi sifatida 

belgilanganligi maʼlum. Bunda taekvonda milliy sport turidan xalqaro sport turi darajasiga 

tomon rivojlantirilishi, uni ommalashtirish uchun barcha resurslardan samarali 

foydalanilganligi qayd etilgan. 

Koreyalik mutaxassis Moenigning taʼkidlashicha (2015), taekvondoning jang sanʼati 

darajasidan yakkakurash sport turigacha bo‘lgan rivojlanish davrlari juda uzoq va mashaqqatli 

yo‘lni bosib o‘tgan. Bunda asosiy eʼtibor taekvondo va karate o‘rasidagi falsafiy xilma-xillik, 

milliy ruh va milliy xususiyatlarga bog‘liqlik masalasiga qaratilgan. Keyingi bosqichda esa 

taekvondo texnikasining har bir yo‘nalishi, xususan, turli zarba berish usullari, jang olib borish, 

taekvondo etikasi va boshqa shu kabilar alohida ishlab chiqilgan. 1960 yillarda dastlabki 

taekvondoga doir koreys tilidagi adabiyotlar nashr etilgan. Keyinchalik, 1970-1990 yillar 

davomida ingliz va boshqa tillardagi adabiyotlarni nashr etish, mavjud adabiyotlarni tarjima 

qilish ishlariga alohida eʼtibor qaratilgan. Аhamiyatli jihatim shundaki, Koreya 

Universitetlarida taekvondo bo‘yicha magistrlar tayyorlangan va dissertatsiya ishlari 

tayyorlangan. 

1980 yilda dastlabki taekvondoga doir nemis tilidagi adabiyot nashr etilgan. Mazkur 

adabiyot kores mutaxassisi Ko Eui Mun tomonidan yozilgan. 1975-1977 yillarda Koreya milliy 

terma jamoasi murabbiysi safatida faoliyat ko‘rsatgan va 1978 yilda Germaniyaga taekvondoni 

o‘rgatish maqsadida yuborilgan edi. Mazkur adabiyot taekvondo janglari (sparring, Taekwondo 

Wettkampf) o‘tkazishga qaratilgan edi. 

Taekvondaga bag‘ishlangan dastlabki tadqiqotlar va ilmiy-uslubiy adabiyotlarda ham 

mazkur sport turining rivojlanishi va evolyutsiyasi atroflicha keltirilgan. Xususan, yetakchi 

taekvondo mutaxassisi U.Y.Kim o‘z tajribalarida ushbu sport turini rivojlantirishda dastlab 

uning g‘oyaviy negizlarini mustahkamlash muhim ahamiyat kasb etganligini qayd etadi. Unga 

ko‘ra Koreya mustaqillikni qo‘lga kiritgandan so‘ng (1945) taekvondoni rivojlantirish bo‘yicha 

qilangan dastlabki amaliy ishlardan biri bu ushbu sport turining g‘oyaviy negizlarini, uning 

koreys xalqi va madaniyatiga xosligi, ijobiy ijtimoiy ahamiyati mavjudligini ko‘rsatib o‘tilgan. 

Taekvondo haqiqatdan ham ijobiy taʼsirga ega, shaxs rivojlanishi va uning barkamol bo‘lishiga 

taʼsir etuvchi omil ekanligi taʼkidlangan. 

Taekvondo evolyutsiyasiga doir boshqa adabiyotlarda, xususan, so‘nggi yillarda 

nashrlarda milliy madaniyat muhim ahamiyat kasb etganligi taʼkidlab o‘tilgan [4]. Taekvondo 

rivojlanishi 3ta katta bosqichga ajratgan. Bu boradagi tahlillar shuni ko‘rsatdiki, taekvondo 

rivojlanishining turli bosqichlarida uning maʼnaviy, estetik, texnik-taktik tuzilishi, musobaqa 

qoidalari va boshqa qoidalari muntazam o‘zgartirib borilgan. 

So‘nggi yillardagi tadqiqotlar va Koreyalik taekvondo mutaxassislarining xulosalariga 

ko‘ra taekvondo alohida sport turi ekanligi, uning ildizlari va rivojlanish tarixi koreys millati va 

xalqining rivojlanishi bilan bog‘liq. Bu boradagai xulosalar va fikrlar bir qancha ilmiy asoslab 

berilgan. Mazkur ilmiy adabiyotlarda taekvondoning alohida sport turi ekanligi va uning koreys 

xalqining milliy sporti ekanligi aniq va ishonchli dalillar bilan ko‘rsatib berilgan. 

Taekvondo bo‘yicha dastlabki o‘quv jarayonlari, taekvondo klublarini ochish ishlari 

1945 yildan boshlangan. Ushbu klub 1945 yila Seulda ochilgan va bu jarayon 1960 yillargacha 

davom etgan bir qancha maktablar tashkil etilgan. So‘nggi maʼlumotlarga ko‘ra dunyoda 

taekvondo bilan 156ta davlatda 30 milliondan ortiq insonlar shug‘ullanib kelishmoqda. Janubiy 

Koreya hukumati milliy sport turi bo‘lgan taekvondoni rivojlantirish uchun bir qator imtiyozlar 

va shart-sharoitlar yaratib berganlar. 

Mahalliy olimlar va mutaxassislar taekvondo bo‘yicha ko‘plab tadqiqot ishlari olib 

borganlar va bu jarayon muntazam olib borilmoqda. Tahlillar shuni ko‘rsatadiki, umumeʼtirof 

etilgan ilmiy platformalardan (Web of Science, Google Schoolar) taekvondo sportiga doir 

nashrlar qidirilganda 80758ta turli xildagi nashrlar aniqlandi. Tahllillar yana shuni tasdiqladiki, 

taekvondoga doir turli xil tadqiqot ishlari olib borilgan. Xususan, taekvondo tarixi, uning 

rivojlanishi, taekvondochilarni tayyorlash, bolalar uchun taekvondo va boshqa qimmatli tajriba 

natijalari aniqlangan. 

Yana bir muhim jihat shundaki Janubiy Koreya va dunyoning ko‘plab mamlakatlarida 

taekvondo o‘quv predmeti sifatida o‘qitiladi va mazkur sport turi bo‘yicha kadrlar tayyorlanadi. 

So‘nggi maʼlumotlarga tayangan holda taʼkidlash kerakki [5], taekvondo 1982 yilda Janubiy 

Koreya universitetlarining o‘quv dasturiga o‘quv predmeti sifatida kiritilgan. 2022 yilgi 

maʼlumotlarga ko‘ra, Janubiy Koreyaning 61ta universitet va kollejlari taekvondo bo‘yicha 

akademik o‘quv kurslari bo‘yicha mutaxassislar tayyorlaydi. Shuningdek, Janubiy Koreyaning 

baʼzi universitetlarida taekvondo fakulьtetlari faoliyat ko‘rsatadai va ushbu fakulьtetlar 

taekvondo mutaxassislari tayyorlash bilan birgalikda, ilmiy faoliyat bilan ham shug‘ullanadi. 

Taekvondoni rivojlantirish, kadrlar tayyorlash va taekvondo sporti bo‘yicha ilmiy-

tadqiqotlar olib borishda Koreya Milliy Sport Universiteti (Korean National Sport University) 

alohida o‘rin tutadi. Mazkur universitetda taekvondo bo‘yicha bakalavr, magistr va 

doktorantura bosqichlarida kadrlar tayyorlanadi va ilmiy-tadqiqotlar olib borilishi diqqatga 

sazovordir. 

Koreya Milliy Sport Universiteti taeuvondoni o‘qitish dasturiga ko‘ra nomzodlar mazkur 

sport turiga xos bo‘lgan fundamental bilimlarni egallashi kerak. Xususan, taekvondo tarixi, 

nazariyasi, falsafasi va boshqa shu kabi talablar shular jumlasidandir. 

1-jadval

Koreya Milliy Sport Universiteti Taekvondo ixtisosligida bakalavr akademik darajasi 

uchun o‘qitiladigan fanlar 

№ Mavzular Kredit 

Taekvondo asoslari 

1 Institutlarda taekvondoni o‘qitish 2 

2 Taekvondoning zamonaviy tarixi 2 

Taekvondo nazariyasi 

1 Taekvondo falsafasi 2 

2 Taekvondo mashg‘ulotlari metodlari 2 

3 Taekvondo pumsai 2 

4 Taekvondoni o‘qitish metodlari 2 

5 Taekvondo texnikasini biomexanik tahlil qilish 2 

6 Taekvondo texnikasini anatomik tahlil qilish 2 

7 Taekvondo va Sport diplomatiyasi 2 

8 Taekvondo nutritsiyasi tahlili 2 

9 Taekvondoda hakamlik 2 

10 Taekvondoda psixologik tahlil 2 

Taekvondo mashg‘ulotlari 

1 Taekvondo musobaqalariga rahbarlik 2 

2 Taekvondo mashg‘ulotlari va ko‘rgazmalar 2 

3 Taekvondo muammolari bo‘yicha seminarlar 2 

4 Taekvondo boshqaruvi 2 

5 Taekvondo tadbirlarini tashkil etish 2 

6 Jang sanʼatlari qiyosiy tahlili 2 

Dissertatsiya 

1 Taekvondo fanida tadqiqot usullari 2 

2 Taekvondo tadqiqotlarida statistika 2 

Jami kreditlar 40 

Yuqoridagi tahliliy jadvaldan ko‘rish mumkinki, mazkur universitetda taekvondoga doir 

chuqur bilim beriladi. Mazkur o‘quv dasturlari nomzodning taekvondo bo‘yicha har tomonlama 

bilim va malakaga ega bo‘lishini taʼminlashga qaratilganligi diqqatga sazovordir. Аhamiyatli 

jihati, xorijiy fuqarolar uchun taekvondo ixtisosligida bakalavr va magistratura akademik 

darajasini olish uchun alohida kvotalar ajratiladi. Shuningdek, doktorlik darajasini olish uchun 

nomzodlar taekvondo ixtisosligida tadqiot olib borishlari uchun tanlovlar eʼlon qilinadi. 

Аlohida taʼkidlash kerakki, sport turizmi so‘nggi yillarda juda rivojlangan sohaga 

aylangan. Bu borada Janubiy Koreya tajribasi yuqori darajada. Xususan, taekvondo turizmi va 

ushbu vosita sifatida mazkur sport turini rivojlantirish ushbu davlatda yaxshi yo‘lga qo‘yilgan. 

Milliy sport turini rivojlantirish borasida Indoneziya tajribasini tahlil qilish muhim deb 

hisoblaymiz. Penchak Silat yakkakurash va jang sanʼati Indoneziya milliy sporti sifatida eʼtirof 

etiladi. Ushbu sport turini rivojlantirish, uning ilmiy-uslubiy asoslarini o‘rganish, taʼlim 

jarayoniga tatbiq etish yuzasidan amaliy ishlar so‘nggi yillarda ayniqsa takomillashib 

bormoqda. 

Penchak silatga doir nashrlar (ilmiy maqolalar, anjuman materiallari, qo‘llanmalar va 

boshqalar) Web of Science va Google Schoolar xalqaro maʼlumotlar bazalaridan qidirilganda 

22108 ta nashr aniqlandi. Аniqlangan manbaalar ushbu sport turining turli sohalarini qamrab 

olganligi alohida ahamiyatlidir. 

Maʼlumotlarga ko‘ra Penchak Silat Indoneziya mustaqilligini qo‘lga kiritgan davrdan 

boshlab (1949) ushbu sport turi taʼlim tizimiga izchil tatbiq etilgan [6]. Indoneziyada Penchak 

silat mashg‘ulotlarini tashkil etishga qaratilgan amaliy ishlar olib borilgan. Uning falsafiy va 

tarbiyaviy asoslari ilmiy jihatdan o‘rganish masalasi bir qator mutaxassislar tomonidan 

tadqiqot obʼekti sifatida o‘rganilgan. 1988 yilda esa xalqaro tashkilot tashkil todi va bu voqea 

ushbu sport turini rivojlantirishda katta ahamiyat kasb etdi. 

Hozirda Penchak silat bo‘yicha universitetlarda ilmiy jamoalar xalqaro musobaqalarda 

mazkur sport turida ishtirokchilarni tahlil etish, sportchilarni turli ko‘rsatkichlar bo‘yicha 

natijalarini aniqlash bo‘yicha ilmiy ishlarni amalga oshirmoqdalar [7]. Maʼlumotlar shuni 

ko‘rsatadiki, mazkur sport turi bo‘yicha ilmiy tadqiqotlar ko‘lami tobora kengayib bormoqda 

av jahon chempionatlarida tahlil earayonlari olib borilmoqda. 

Indoneziya taʼlim tizimida Penchak silat asosiy o‘rinda turadi. Taʼlim muassasalarida, 

xususan, o‘rta taʼlim va universitetlarda mazkur sport turi fan yoshlarga o‘rgatiladi [8]. 

Jakartadagi Yogyakarta Universitetida penchak silat bo‘yicha chuqur tadqiqot ishlari 

olib boriladi. Universitet mazkur sohada tadqiqotlar o‘tkazish va kadrlar tayyorlashda 

mamlakatda yetakchi hisoblanadi. 

Penchak silat sport turining rivojlanishi, uni mamlakatda va jahonda ommalashtirish 

borasida taʼlim muassasalari yetakchi o‘rin tutadi. Mamlakatda Penchak silat ustuvor sport turi 

sifatida qaraladi. 

Jahon miqyosida boshqa milliy sport turlarining rivojlanishi, mazkur jarayonda sport 

turini targ‘ib etuvchilarning faoliyati va yondashuvlari to‘g‘risida ko‘plab fikrlarni keltirish 

mumkin. Yetakchi antropolog olim Kilyasovning tadqiqotlari (2019) “Buyuk Ipak Yo‘li”da 

mavjud bo‘lgan xalqlar va millatlar tomonidan bir qancha milliy sport turlari va xalq o‘yinlari 

tarixan mavjud bo‘lganligini tasdiqlaydi [9]. Uning fikriga ko‘ra qadimdan mavjud bo‘lgan va 

hozirda ham amaliyotda qo‘llanilib kelinayotgan milliy sport turlari “etnosport” nomi bilan 

atalib kelinmoqda. Tarixan turli xalqlarda, xususan, Hindiston, Mongoliya, Xitoy, Misr va boshqa 

shu kabi mamlakatlarda ko‘plab jismoniy faollik turlari mavjud bo‘lgan. Аmmo, ularning 

aksariyati o‘zining tipologik xususiyatlari va mohiyatini yo‘qotgan. Natijada, ushbu jismoniy 

harakat turlari tor doirada qo‘llanilib kelinmoqda. Bugungi kunda mazkur etnosport turlari 

YUNESKO ro‘yxatiga kiritilgan bo‘lib, ularni rivojlantirish va kelajak avlodlarga yetkazib 

berishga harakat qilinmoqda. 

Milliy sport turlarini rivojlantirish bo‘yicha Yaponiya tajribasi yuqori o‘rinda turadi. 

Yapon xalqining dzyudo sport turi bugungi kunda juda ommalashgan sport turi sifatida maʼlum. 

Dzyudo asoschisi professor Dzigaro Kanoning fikriga ko‘ra dzyudo avvalo shaxs tarbiyasiga 

ijobiy taʼsir etishga qaratilganligini qayd etadi [10]. Dzyudo bilan shug‘ullanish bu shaxsni 

yetuk qilib tarbiyalash, uning ruhiy, ahloqiy va maʼnaviy jihatlarini tarbiyalash demakdir, deya 

taʼkidlaydi professor Kano. 

Keyinchalik, dzyudoni rivojlantirish borasidagi sayʼi harakatlar tobora ommalashib, 

tarbiyaviy, taʼlimiy, ilmiy va maʼnaviy-maʼrifiy xususiyatlar kasb eta boshladi. 

Veseda Universiteti professori (Yaponiya) Shohei Sato dzyudo evolyutsiyasiga doir 

tadqiqotlarida bir qator fikrlarni bildirib o‘tgan [11]. Uning fikricha dzyudo rivojlanishining 

dastlabki bosqichidanoq, yapon xalqi va dzyudoni targ‘ib qiluvchilar dzyudo bu sport turi emas 

balki “hayot yo‘li” sifatida uni ommalashtirishga intilganlar. Yaponiyada dzyudo milliy jismoniy 

madaniyat timsoli sifatida rivojlantirish va insonlar ongiga bu tushunchani singdirish asosiy 

maqsad bo‘lgan. 

Ko‘pchilik mutaxassislar dzyudoning rivojlanishi, dunyoda uning ommalashib ketishi 

Kodokan maktabining ochilishi, dzyudo mutaxassislari tayyorlash jarayonlarining 

takomillashishi va boshqa shu kabi bir qator faktorlar bilan izohlaydilar. Biroq, boshqa bir 

tadqiqotda ko‘rsatib o‘tilishicha, dzyudoning bu darajada ommalashib ketishi, uning dunyo 

miqyosida eng sevimli sport turlaridan biriga aylanishida ikkita asosiy faktor muhim o‘rin 

tutgan. Birinchi faktor bu yapon xalqining vatanparvarlik va millatsevarlik xarakteri. Qayd 

etilishicha, yapon xalqining o‘z vatani va millatiga bo‘lgan cheksiz hurmati va milliy g‘urur 

bevosita dzyudoni sevish va uni targ‘ib etishga undaydi. O‘sha davr yapon yoshlarining 

vatanparvarlik va milliy qadriyatlarga hurmat ko‘rsatishshi dzyudoni shiddat bilan 

rivojlanishiga saba bo‘lgan. 

Dzyudo sportida va taʼlim integratsiyasining samarali yo‘lga qo‘yilganligi ikkinchi 

muhim omil sifatida eʼtirof etilgan. Professor Kano o‘z davrida Konfutsiy maktabida tarbiya 

topgan va keyinchalik o‘z tajribalarini yanada oshirgan edi. O‘sha davrda yapon taʼlim tajribasi 

Frantsiya va АQSh taʼlim tizimiga joriy etilgan. Yapon mutaxassislari mazkur davlatlarga taʼlim 

berish uchun yuborilgan. Shu bilan birga professor Kano yaponiyaning bir qancha 

universitetlarida dzyudoni yoshlarga o‘rgatish faoliyati bilan shug‘ullangan. Bu o‘rinda 

taʼkidlash kerakki, dzyudo rivojining dastlabki bosqichlaridanoq u taʼlim jarayoniga izchil 

tatbiq etilgan. 

Dzyudoning Olmpiya O‘yinlari dasturiga kiritilishi (1964 yil) ushbu sport turini dunyoda 

yanada rivojlantirish va ommalashtirishga bo‘lgan intilishlarni to‘xtatgani yo‘q. Аksincha, 

Yaponiya Hukumati va yapon xalqining sayʼi harakatlari tobora rivojlanib bordi va natijada 

ushbu sport turi bugun ko‘plab mamlakatlarda taʼlim tizimga dzyudoni joriy qilishga erishildi. 

Rasmiy maʼlumotlarga ko‘ra [12], Yaponiya o‘rta maktablarida dzyudo o‘quv fani sifatida 

o‘qitiladi. Dzyudoda mavjud bo‘lgan barcha usullarning 9tasi maktab o‘quvchilariga o‘rgatiladi. 

Yaponiya oliy maktablari va universitetlarida dzyudo klublari mavjud bo‘lib, talabalarga 

dzyudo o‘rgatiladi. Yaponiyaning aksariyat universitetlarida yapon milliy sport turlari – karate, 

sumo va dzyudo o‘qitiladi. Milliy sport turlarini o‘qitish, kadrlar tayyorlash va ilmiy-tadqiqotlar 

olib borish bo‘yicha maxsus kafedra va fakulьtetlar faoliyat ko‘rsatadi. Buborada Nippon Sport 

Tadqiqotlari Universiteti (Nippon Sport Science University) Yaponiyada dzyudo bo‘yicha 

kadrlar tayyorlash va ilmiy-tadqiqotlar olib borishda alohida ahamiyat kasb etadi. 

Mazkur universitetda dzyudo bo‘yicha bakalavr, magistr va doktorlik darajalari 

tayyorlanadi. Birgina bakalavr darajasini olish uchun har yili birgina ushbu universitetga 90ta 

talaba o‘qishga qabul qilinadi. Аhamiyatli jihati nafaqat bakalavr darajasi va balki magistr 

akademik darajasi va doktorlik darajalari uchun alohida dzyudo ixtisosligi mavjudligi diqqatga 

sazovordir. 

Buyuk Britaniyalik mashhur dzyudo mutaxassisi Mayk Kallan (2018) o‘zining “Dzyudo 

tarixi va ilmiy ishlar aloqadorligi” nomli tadqiqot ishida, dzyudoni rivojlantirishda ilmiy ishlar 

katta ahamiyatga ega bo‘lganligini taʼkidlaydi. Unga ko‘ra ilmiy-tadqiqot ishlari dzyudo 

rivojining kelgusi istiqbollariga, dzyudo taʼlimi va uning ommaviyligiga ijobiy taʼsir etgan. Ilmiy 

tadqiqotlar orqali Yevropa va АQSh shuningdek, Osiyoning boshqa davlatlariga dzyudo kirib 

borganligi olim tomonidan alohida qayd etilgan. 

Qayd etish kerakki, Yaponiyaning boshqa bir qator universitetlarida, xususan, Tokiyo 

Universiteti, Tskuba, Universiteti, Teykyo Universiteti va boshqa ko‘plab universitetlarida 

dzyudo fakulьtetlari mavjud. Mazkur universitetlar o‘quv va ilmiy faoliyat bilan 

shug‘ullanishadi va dzyudoni ommalashtirishga xizmat qilishadi. 

Xalqaro dzyudo federatsiyasining “Bolalar uchun dzyudo Komissiyasi”ning 

maʼlumotlarga ko‘ra [13], 2015-2017 yillarda 31ta davlatda dzyudoni maktablarning o‘quv 

dasturiga kiritish va foydalanish ishlari faol olib borilmoqda. 

“Bolalar uchun dzyudo” dasturi ijrosi bo‘yicha olib borilgan tahlillarga ko‘ra bugungi 

kunda ko‘plab malakatlarda ushbu dastur ijrosi faol taʼminlanmoqda. Bolalarni dzyudoga 

qiziqtirish va shug‘ullantirish, maktablarda dzyudo mashg‘ulotlarni tashkil etish bo‘yicha 

dunyoning 5ta mamlakatida dzyudo maktablarda qo‘llanilib kelinmoqda. 

Dunyoning yetakchi sport universitetlarida dzyudo o‘quv dasturiga kritilgan. Masalan, 

Germaniya Sport Universiteti, Latviya Sport Аkademiyasi, Pekin Sport Universiteti, Litva Sport 

Universitetlarida dzyudo bo‘yicha maxsus fakulьtetlar mavjud. Mazkur fakulьtetlarda 

mutaxassislar tayyorlanishi bilan birga, ilmiy izlanishlar olib boriladi va dzyudoning yangi 

qirralari tadqiq etiladi. 

Web of Science va Google Schoolar qidiruv tizimlari orqali dzyudoga doir ilmiy-uslubiy 

adabiyotlar qidirilganda jami 215339ta turli darajadagi nashrlar mavjudligi aniqlandi. Tahlillar 

shuni ko‘rsatadiki, birgina rossiyalik olimlar tomonidan 2000-2016 yillar davomida dzyudoga 

doir 67ta dissertatsiya ishlari himoya qilingan. 

Olib borilgan tahlillar va ilmiy adabiyotlardagi maʼlumotlarni tahlil qilish shuni 

ko‘rsatdiki boshqa sport turlari bo‘yicha ham ilmiy nashrlar ulushi kurash bilan 

taqqoslanganda sezilarli darajada ko‘p. Masalan, taekvondo, penchak silat, boks, dzyudo, 

sambo, erkin kurash va kurashga doir nashrlarning qiyosiy tahlili quyidagi 1-rasmda 

tasvirlangan. 

1-rasm. Turli yakkakurash sport turlari bo‘yicha xalqaro nashrlar ko‘rsatkichi

(maʼlumotlar Web of Science va Google Schoolar bo‘yicha). 

Yuqoridagi rasmdan ko‘rish mumkinki, turli yakkakurash sport turlarida olib borilgan 

tadqiqot ishlari turlicha bulib, kurash bilan taqqoslanganda juda yuqori ko‘rsatkich qayd 

etilganligini ko‘rish mumkin. Olingan maʼlumotlar kurashga doir ilmiy-tadqiqotlar 

samaradorligini oshirish zaruratini ko‘rsatadi. 

Xulosa 

1. Milliy sport turlarini rivojlantirish tajribasidan maʼlum bo‘ldiki, jahonda ko‘plab

milliy o‘yinlar (jismoniy mashq turkumlari) turlari mavjud bo‘lib, ularning aksariyati sport turi 

darajasiga chiqa olmagan. Аmmo, jamiyatning bugungi rivojlanish davrida har bir xalq o‘zlariga 

tegishli milliy jismoniy tarbiya va xalq o‘yinlarini hamda sport turlarini yanada rivojlantirishga 

intilmoqdalar. 

2. Milliy sport turlarining rivojlanish tarixida o‘xshashlikka ega bo‘lgan boshqa

sport turlari bilan o‘zaro raqobat mavjud. Bunda maʼlum o‘zaro o‘xshash bo‘lgan bir nechta 

sport turlari orasidan muayyan bir sport turi eng ustuvor darajada rivojlangan va uning 

ommaviylashishiga erishilgan. 

3. Tahlil etilgan milliy sport turlarining rivojlanish evolyutsiyasida mazkur xalq

vakillarining milliy xususiyatlari, vatanparvarlik, milliy g‘urur, millatparvarlik xususiyatlari 

muhim rol o‘ynaydi. Ushbu omil sababli maʼlum millatga yoki xalqqa xos bo‘lgan urf-odatlar, 

anʼanalar, milliy qadriyatlar, til va jumladan sport turi ham yuqori darajada qadrlangan 

rivojlantirishga harakat qilingan. Millatga xos bo‘lgan ushbu xususiyatlar va umumiy maqsadga 

intilish hissi milliy sport turlarining ommalashtirilishiga ijobiy taʼsir etgan. 

4. Milliy sport turlarining ommalashishi va xalqaro maydonda tan olinishida

ikkinchi omil ushbu sport turlarining taʼlim tizimida samarali va maqsadli qo‘llanilishi 

982

80758

22108

215339

482270

350240

Nashrlar (martada)

Kurash Taekwondo Penchak silat Dzyudo Erkin kurash Boks

hisoblanadi. Dastlab mahalliy taʼlim dargohlarida, keyinchalik xorijiy davlatlarning taʼlim 

tizimiga kiritilishi maʼlum sport turining ilmiy asosda rivojlanishiga sabab bo‘ladi. 

5. Olimpiya va Osiyo O‘yinlari dasturiga kiritilgan milliy sport turlari taʼlim tizimida

izchil qo‘llaniladi. Taʼlimning barcha bosqichlarida, xususan, o‘rta maktablar va 

universitetlarda ushbu milliy sport turlari fan sifatida o‘qitiladi. Universitlarda esa mazkur 

sport turlari bo‘yicha professional kadrlar tayyorlanadai va sport turining yangi qirralarini 

tadqiq etish maqsadida ilmiy-tadqiqot ishlari olib boriladi. 

6. Xorijiy universitetlarda Olimpiya va Osiyo o‘yinlari dasturiga kiritilgan milliy

sport turlarini o‘qitish dasturi bo‘lajak kadrlarning ushbu sport turi bo‘yicha har tomonlama 

tayyorlanishini taʼminlaydi. Shuningdek, ushbu sport turini o‘rganish va ilmiy-tadqiqotlar olib 

borish istagida bo‘lgan xorijiy nomzodlar uchun alohida imkoniyatlar beriladi. Bu borada 

xorijiy nomzodlar uchun alohida tanlovlar eʼlon qilinadi. 

Kurash bo‘yicha olib borilgan ilmiy-tadqiqot ishlarining boshqa bir qator yakkakurash sport 

turlari bilan qiyosiy tahlili shuni ko‘rsatdiki, kurashda amalga oshirilgan ilmiy-uslubiy ishlar 

salmog‘i juda past darajada. Kelgusida kurash bo‘yicha maqsadli tadqiqot ishlari olib borish, 

uning ilmiy asoslarini tadqiq etish o‘ta dolzarb hisoblanadi. Ilmiy-tadqiqot ishlari orqali uning 

ilmiy-uslubiy asoslarini takomillashtirish, kurashning “ilmiy imidji”ni boyitish zarurati mavjud. 

